Avgerð frá 19.12.2002, j.nr. 01S01-0115
- danskt verjuskip,
- bjargingarskip,
- frádráttur smb. § 33, nr. 13)
§ 25b og § 33, nr. 13) í skattalógini

· Samandráttur: T&S sýtt skattgjaldara skattligan frádrátt eftir § 33, nr. 13, jvb. § 25 b í skattalógini og tí hækkað skattskyldugu inntøku skattgjaldarans við tí ikki loyvda frádráttinum. Skattgjaldarin kærdi avgerðina til kommunalu skattakærunevndina, sum staðfesti avgerðina hjá skattavaldinum.
Avgerðin varð kærd til landsskattakærunevndina, sum gav skattgjaldaranum viðhald í, at hann sum mynstraður á donskum verjuskipi, sum eisini virkar sum bjargingarskip, er fevndur av reglunum í § 25 b í skattalógini. 

Málslýsing:
Málið snýr seg um skattsetingina fyri 1998, har kærarin, vísandi til, at hann er mynstraður umborð á donskum vaktar- og bjargingarskipi, krevur frádrátt eftir § 33 nr. 13 jvb. § 25 b í skattalógini, meðan Toll- og Skattstovan hevur sýtt kæraranum frádrátt og tí hækkað skattskyldugu inntøku hansara soleiðis:

	Skattskyldug inntøka sambært sjálvuppgávuni
	174.423,-

	Ferðaúreiðslur
	-12.123,-

	Ikki góðtikin frádráttur
	92.123,-

	Broytt skattskyldug inntøka
	254.423,-


Skattsetingin, sum Toll- og Skattstovan, Øki hevði framt við skrivi frá 6.12.99, varð kærd til Kommunalu Skattakærunevndina.

30.05.01 fráboðar Kommunala skattakærunevndin kæraranum, at kæra hansara ikki verður gingin á møti, men at skattsetingin hjá Toll- og Skattstovuni verður staðfest. Við skrivi dagf. 20.06.01 verður hendan avgerð kærd til Landsskattakærunevndina.

Kommunala skattakærunevndin lýsir málið soleiðis:
"Grannskoðari hevur í skrivi frá 22. desember 1999 kært um álíkningina fyri árið 1998, sum er fráboðað tygum í skrivi frá 6. desember 1999 frá Toll- og Skattstovu Før-oya.

Í skrivi frá 4. januar 2000 er Toll- og Skattstovan biðin um álit í málinum, og hetta er latið nevndini í skrivi frá 13. januar 2000.

Málið snýr seg um, at tygum eru mynstraður umborð á donskum sjóverjuskipi, og í hesum sambandi geva tygum upp frádrátt sambært § 33 nr. 13 í skattalógini, men Toll- og Skattstovan hevur ikki loyvt frádrátt-i-num.

Í kæruni verður m.a. víst á, at høvuðsendamálið við frádrátti sambært § 33 nr. 13 í skattalógini er at forða fyri, at fleiri av okkara sjó- og fiskimonnum flyta av landinum.

Víst verður á vantandi grundgevingar fyri, at álikningarmyndugleikin ikki hevur góðkent frádrátt í skatt-skyldugu inntøkuni umborð á útlendskum bjargingar- og vaktarskipi, tí hvørki lóg ella viðmerkingar til hesa gera mun á, um skipið er danskt, men einans tað, at skipið skal vera undir fremmandum flaggi. Eisini verður sagt, at eingin ivi er um, at donsku verjuskipini eru bjargingarskip, at vanliga hava tílík skip samansettar uppgávur innan ávikavist bjarging og vaktarhald, at tygara uppgávu- og ábyrgdarøki umborð á skipinum er bjargingartænasta, og eru ymisk skjøl hjáløgd, sum vísa arbeiðsøkið o.t. hjá sjóverjuni.

Toll- og Skattstova Føroya vísir á § 25 b stk. 1 í skattalógini, og at henda m.a. umfatar inntøku umborð á útlendskum skipum, sum bert verða nýtt til vinnuliga flyting av persónum og / ella góðsi, herundir skip, sum verða nýtt sum bjargingarskip og ikki eru heimahoyrandi í Føroyum.

Sagt verður, at greinin eisini umfatar skip, ið bæði verða nýtt sum kanningarskip, hjálpar- og bjargingarskip hjá oljuboripallum og annars alt í sambandi við oljuvinnu uttan fyri føroyskt sjóøki, og at hóast § 25 b stk. 1 í skattalógini nevnir bjargingarskip, fevnir hetta ikki um donsku sjóverjuskipini, sjálvt um hesi eisini røkja bjargingaruppgávur tí "Í § 25 b snýr tað seg fyrst og fremst um útlendsk skip, sum bert verða nýtt til vinnuliga flyting av fólki og góðsi og herundir útlendsk bjargingarskip, men ikki marinuskip"

Skattakærunevndin kann vísa á, at skattliga viðgerðin fer fram eftir § 25 b stk. 1 – samanber § 33 nr. 13 – í skattalógini.

Í høvuðsheitum er kærumálið ein spurningur, um skattgjaldari umborð á donskum sjóverjuskipi kemur undir § 25 b og harvið kann fáa frádrátt eftir § 33 nr. 13 í skattalógini.

Grein 25 b er m.a. soljóðandi:
"Fyri skattskylduga inntøku umborð á útlendskum skipum, sum bert verða nýtt til vinnuliga flyting av persónum og / ella góðsi millum føroyska og útlendska havn og (í ár 2000 broytt til "ella") millum útlendsk-ar havnir, herundir skip, sum verða nýtt sum bjargingarskip og ikki eru heimahoyrandi í Føroyum, og fyri tí tænastu umborð á útlendskum skipum og øðrum útbúnaði, sum verður nýttur í sambandi við rannsókn og úttøku av kolvetni uttanfyri føroyskt sjóøki ...verður roknað alt......" (Tað síðsta tó viðvíkjandi oljuleiting).

Av hesum síggjast galdandi treytir:
Fyrsta treytin er ...útlendsk skip, sum bert (udelukkende) verða nýtt til vinnuliga flyting av persónum og / ella góðsi".

Sjóverjuskipið verður í høvuðsheitum nýtt í føroyskum sjóøki (lutvíst grønlendskum og møguligum øðrum) í tænastu sum "fiskeriinspektion/fiskerikontrol" og lutvíst til bjargingaruppgávur o.a.

Sjóverjuskipið verður ikki í skattligum høpi bert nýtt til vinnuliga flyting, men verður harafturímóti nýtt í tænastu hjá "statinum", sum ikki er í samsvari við vinnuliga nýtslu burturav. Henda treyt er sostatt ikki lokin, hvørki hvat viðvíkur: bert verða nýtt, ella hvat viðvíkur vinnuliga flyting / nýtslu.

Treytin um flyting av persónum / góðsi er soleiðis heldur ikki lokin.

Treytin um ...herundir skip, sum verða nýtt sum bjargingarskip er íroknað og treytað av (og beinleiðis knýtt at) frammanfyri standandi høvuðstreyt, nevniliga at skipið bert verður nýtt til vinnuliga nýtslu.

Treytin um rannsókn / kolvetni (oljuleiting) er ikki beinleiðis viðkomandi í hesum máli.

Í skattligum samanhangi eru treytirnar í føroysku skattalógini soleiðis ikki loknar fyri umrødda frádrátti fyri tygara viðkomandi umborð á donskum sjóverjuskipi.

Viðmerkjast kann, at skattakærunevndin tekur ikki undir við niðurstøðuni hjá skatta-kæru-nevndini í líkn-andi máli.

Viðmerkjast kann eisini, at í Danmark í samsvarandi máli, sum eisini snýr seg um "særligt fradrag til sø-mænd" í sambandi við skip, "som udelukkende anvendes til erhvervsmæssig befordring af personer eller gods eller som bjærgningsfartøj" verður sagt: "Ved LSR kendelse af 24. februar 1994 TfS 1994, 613, er søfolk ombord på Fiskeriministeriets redningsskibe ikke anset omfattet af særlig fradragsloven, idet skibets anvendelse til fiskerikontrol og bjærgningsopgaver ikke opfylder betingelserne i § 2 om udelukkende erhvervsmæssig anvendelse. Kendelsen er stadfæstet TfS 1997, 142 ØLD "-"jfr. LV 1998".

Í Føroyum verður eins og í Danmark lagdur høvuðsdentur á fyrstu treytina, nevniliga: bert (udelukkende) nýtt vinnuliga, sum restin annars í hesum høpi er knýtt at.

Sostatt er greitt, at tygum ikki lúka treytirnar fyri umrødda frádrátti (kr. 80.000) eftir § 33 nr. 13, av tí at tygum - samanber omanfyri - ikki eru umfataður av § 25 b í føroysku skattalógini."

Skattakærunevndin fráboðaði kæraranum, at hon tí hevði í uppskoti at staðfesta avgerðina hjá Toll- og Skattstovuni.

Og sambært avgerð dagfest 30.05.01 verður staðfest:
"Grannskoðari hevur í skrivi frá 16. februar 2001 og á fundi 23. apríl 2001 gjørt viðmerkingar til nevndarinnar "uppskot til avgerð" og verður m.a. ført fram:
At grannskoðararnir eru ikki samdir við nevndarinnar uppskot, at Toll- og Skattstovan (T&S) mótvegis skattgjaldaranum í sambandi við kæruna hevur broytt grundgevingina, og um ætlanin var, at marinuskip ikki skuldu verða umfataði av reglunum, átti hetta positivt at verið nevnt í lógartekstinum ella í viðmerkingunum.

Skattakærunevndin skal hertil viðmerkja, at T&S í hesum høpi hevur endurtikið ein týðandi part av lógartekstinum, og at lógin sigur, hvør kemur undir reglurnar, og herundir kemur ikki sjóverjuskip (marinu-skip), samanber uppskot nevndarinnar.

At ...herundir skip, sum verða nýtt sum bjargingarskip... skal ikki knýtast saman við frammanfyristandandi ásetingum um útlendsk skip og vinnuliga flyting, og at landsstýrið hevur avtalu við sjóverjuna um at taka sær av bjarging, og at skattgjaldarin hevur serútbúgving á økinum.

Skattakærunevndin skal hertil undirstrika, at hesi viðurskifti eftir lógini eru beinleiðis knýtt saman, sum tað framgongur av tekstinum í nevndarinnar uppskoti til avgerð omanfyri, har m.a. víst verður á, at sjóverju-skipið verður nýtt í tænastu hjá "statinum" sum "fiskeriinspektion/fiskerikontrol" og í hesum samanhangi lutvíst til bjargingaruppgávur. Sjóverjuskipið lýkur soleiðis ikki treytirnar um bert at verða nýtt til vinnuliga flyting av persónum og / ella góðsi millum føroyska og útlendska havn og ("ella") millum útlendskar havnir, herundir skip, sum verða nýtt sum bjargingarskip.

Orðaljóðið "herundir" (undir hesum/íroknað) er nokk meira eitt danskt orðalag, og hetta er heilt vanligt at nýta í donskum lógarteksti, sum tá hevur sama týdning, sum her greitt frá.

Setningurin ("herundir...") stendur soleiðis ikki sjálvstøðugur, men er beinleiðis og tætt knýttur at setn-ing-inum frammanfyri um vinnuliga flyting o.t.

At í skattarættinum verður skilt millum vinnuligt og privat / hobby, men at tað ikki hevur týdning, um danski staturin er reiðari á skipinum.

Skattakærunevndin skal hertil stutt siga, at sjóverjuskip hjá statinum í hesum høpi er ikki vinnuligt í mun til skattalógina.

At føroyskur skattarættur er óheftur av donsku – ella øðrum – skattarætti, og tí eigur at verða sæð burtur frá hesum. Grannskoðaravirkið mótmælir annars altíð sovorðnum framsøgnum, var sagt.

Skattakærunevndin skal hertil framføra, at umrøddu donsku reglur eru vístar sum eitt "analogt" dømi, ið soleiðis er samvarandi føroyskum skattarætti.

At avgerðin í Økinum eigur at verða nýtt sum fordømi í hesum skattamáli, og at T&S, Stýrið ansar eftir, at skattaálíkningin fer fram á rættan og samlíkan hátt um alt landið, og at kæran frá T&S varð avvíst í Landsskattakærunevndini vegna tíðarfreistina (kærusfreistin var ikki hildin), men hesa avgerð hevur T&S, Stýrið ikki kært inn fyri Føroya Rætt, segði kærarin.

Skattakærunevndin skal hertil skoyta uppí, at skattakærunevndin (sum áður sagt) tekur ikki undir við niðurstøðuni hjá skattakærunevndini í líknandi máli, har annars mett var, at setningurin "herundir..." stendur sjálvstøðugur: sí tó viðgerðina omanfyri um ikki sjálvstøðugur.

Tað at avgerðir hjá kommunalu skattakærunevndunum í heilt serligum førum ikki eru eins, er sjálvsagt ikki tað allar besta, men hetta kann tó koma fyri í eini fólkastýrisskipan, sjálvt í Føroyum við bert 7 skatta-kæru-nevndum. Hetta kann t.d. samanberast (setast uppímóti) við Danmark við umleið 270 skattakærunevndum, og har kemur eisini fyri, at avgerðir ikki eru eins – sum ein má liva við, verður sagt har. Skattakærunevndin skal tó geva tygum rætt í tí, at tað er óheppið við avgerðum, sum ikki eru eins, og má viðganga, at tað kemur (má helst koma) fyri, men tað eigur í hvussu er at vera strembað eftir at avmarka slíkar ójavnar so nógv sum gjørligt.

Í hesum sambandi kann vera skoytt uppí, at T&S, Stýrið / ráðið helst hevur hildið, at eitt slíkt mál fór eisini at verða avvíst í Føroya Rætti við tíðarfreistini sum grundgeving, og soleiðis hevur T&S helst í fyrstu atløgu sæð burtur frá tí málinum, men neyvan sæð burtur frá at kæra eitt komandi møguligt líknandi mál.

Skattakærunevdnin er soleiðis framvegis sannførd um, at tað sostatt er greitt, at tygum umborð á donskum sjóverjuskipi ikki lúka treytirnar fyri umrødda frádrátti (kr. 80.000) eftir § 33 nr. 13, av tí at tygum –samanber omanfyri – ikki eru umfataður av § 25 b í føroysku skattalógini.

Við ávísing til frammanfyri standandi hevur skattakærunevndin á fundi viðgjørt málið, og sambært tí, sum fram er komið, fer skattakærunevndin at geva álíkningarmyndugleikanum (Toll- og Skattstovu Føroya) viðhald í kærumálinum – samanber niðanfyri vístu avgerð.

Avgerðin
Skattakærunevndin staðfestir, at: Álíkningin (skattskylduga inntøkan kr. 254.423 – íroknað kr. 80.000) fyri árið 1998, sum er fráboðað tygum í skrivi frá 6. desember 1999 frá Toll- og Skattstovu Føroya, stendur við óbroytt, og er hendan álíkning í samsvari við ásetingina í § 25 b stk. 1 – samanber § 33 nr. 13 í skattalógini."

Kærarin ger galdandi:
Í kæruni til Landsskattakærunevndina verður gjørt galdandi, at persónar umborð á donskum verjuskipum eru umfataðir av orðaljóðinum í føroysku lógini, tí talan er um útlendskt skip, sum eisini verður nýtt sum bjarg-ing-arskip, og at orðingin í føroyska lógartekstinum ikki setir sum fyritreyt, at viðkomandi útlendskt skip bert verður nýtt til bjargingarskip. Sagt verður, at ein vanliga málslig tulking av nevndu lógargrein stuðlar teirri tulking, sum skjattgjaldarin hevur gjørt galdandi í málinum. Føroyski lógarteksturin nevnir skip, sum verða nýtt til bjargingarskip, men teksturin sigur ikki nakað um, at hesi skip bert skulu verða nýtt til hetta endamál.

Kærarin vísir í hesum sambandi á:
· at hvørki lógin ella viðmerkingar gera mun á, um skipið er danskt, kravið er at skipið skal vera undir fremmandum flaggi 

· at hvørki lógin ella viðmerkingarnar gera mun á ella geva tulkingar viðv. skipum, ið bert partvíst verða nýtt til bjargingaruppgávur 

· at tað honum kunnugt ikki finnast skip, ið bert verða nýtt til bjargingaruppgávur. Skipini hava vanliga samansettar uppgávur innan ávikavist vaktarhald og bjarging. Ongin ivi er um, at verjuskipini hjá dønum eru bjargingarskip. Skipini eru bygd við serligum atliti til at røkja bjargingaruppgávur, so hvørt hesar uppstanda, og bjargingaruppgávur verða altíð raðfestar fremst 

· at skipini hjá donsku verjuni hava bjargingartænastu sum ábyrgdarøki 

· at uppgávu- og ábyrgdarbýti hjá honum umborð á skipinum er bjargingartænasta, og úbúgving hansara er samsvarandi hesum 

· At skattakærunevndin hevur givið skattgjaldara viðhald í, at § 25 b í skattalógini eisini fevnir um sjómenn við donsku marinuni. Kærarin sigur, at so vítt hann veit, hevur Toll- og Skattstovan tikið hesa avgerð til eftirtektar, tí málið er ikki lagt fyri rættin. 

Í viðmerkingarskrivi dagfest 25.09.01 ger kærarin vart við, at Stýrið í ummæli sínum hevur broytt grund-geving og nú krevur, at talan er um bjargingarskip burturav. Umframt at Stýrið nú knýtir kolvetni at málinum. Kærarin sigur, at hann fastheldur, at einki krav er um, at talan skal vera um skip, sum bert kann flyta persónar og/ella góðs, og sum samstundis burturav skal vera bjargingarskip. Tí eitt skip kann av góðum grundum ikki lúka hesar treytirnar samstundis.

Til síðst vísir kærarin á, at nú er ment eitt leiðslusamstarv innan bjarging á sjónum. Hetta samstarv er seinast staðfest við stovnsetanini av MRCC-Tórshavn, har bæði Vaktar & Bjargingartænastan og Færøernes Kommando eru í leiðsluni. Sum kunnugt var stovnsetanin av MRCC ein fortreyt fyri, at kolvetnisvinnan yvirhøvur er byrjað. Ein av høvuðsuppgávunum hjá Færøernes Kommando er til eina og hvørja tíð at verða til reiðar til bjargingaruppgávur á føroyskum sjóøki.

Kærarin og umboð hansara frá Grannskoðaravirkinum INPACT møttu á fundi hjá Landsskattakærunevndini, har teir endurgóvu kæruna og grundgevingarnar fyri kravinum. Upplýst varð, at kærarin í tíðarskeiðnum 1998 – 2000 skiftivís hevði verið við Tetis og Beskytteren, og at kærarin hevði serútbúgving í vakt og bjarging. Mett varð, at samanbering, sum Toll- og Skattstovan ger við sjólógina og kravið um, at øll hava skyldu at bjarga, tá tað er neyðugt, ikki kann nýtast í hesum máli, tí vaktar- og bjargingarskipini hava bjarging sum ein beinleiðis part av sínum ábyrgdarøki.

Toll- og Skattstovan ger galdandi:
Toll- og Skattstovan, Stýrið er biðið um at geva álit í málinum. Stýrið hevur samsvarandi lógini um toll- og skattafyrisiting innheintað frágreiðing frá Toll- og Skattstovuni, Økinum og Kommunalu skatta-kæru-nevndini. Frágreiðingar teirra framganga av skrivum dagfest ávikavist 19.09.01, 17.09.01 og 03.09.01.

Toll- og Skattstovan greiðir í frágreiðing síni frá, at § 25 b nevnir "...skipum sum bert verða nýtt til vinnuliga flyting av persónum og / ella góðsi ...herundir skip sum verða nýtt sum bjargingarskip..." Orðingin "her-undir skip sum verða nýtt sum bjargingarskip" vísir til orðingina frammanundan, sum umtalar skip, sum bert verða nýtt til vinnuliga flyting o.a. Hetta skal síggjast í mun til orðingar seinni í greinini "og fyri tænastu umborð... Í samband við ...kolvetni.... Her er talan um skip í samband við kolvetnisvinnu, sum gera einoghvørja tænastu, íroknað bjargingartænastu. Undir § 25 b koma soleiðis sjómenn, sum sigla við útlendsk-um skipum, sum bert verða brúkt til vinnuliga flyting av persónum og / ella góðsi ella til bjargingarskip.

Verjuskip ella marinuskip hava til uppgávu at hava eftirlit við sjóøkinum. Tey eru ikki bjargingarskip burt-urav. Men tey hava skyldu at luttaka í bjargingararbeiði, um tað gerst neyðugt. Tað er skyldan hjá einum og hvørjum skipi at gera. Í lóg nr. 118 frá 29.mars 1951, sum eisini er galdandi í Føroyum, stendur m.a. í § 4: "Enhver fører af dansk skib er,forsåvidt det kan ske uden alvorlig fare for hans eget skib, dets besætning og passagerer, forpligtet til at yde hjælp til enhver, der af ham træffes på søen i nødstilstand, og til at efterkomme enhver anmodning om hjælp til sådanne personer..." Her er álagt øllum skipum at gera bjargingararbeiði í neyðstøðu. Manningarnar á hesum skipum koma ikki undir ásetingarnar í skattalógini § 33 nr. 13 av teirri orsøk. Tað var ikki meiningin við ásetingini í skattalógini § 25 b, at hon eisini skuldi umfata marinuskip (krigsskib), sum hava heilt aðrar uppgávur enn tær, sum eru umfataðar av § 25 b.

Toll- og Skattstovan var á fundi hjá Landsskattakærunevndini 19.12.01 og greiddi frá nevndu sjónarmiðum sínum, men legði tó dent á, at altavgerandi fyri, um donsku verjuskipini komu undir reglurnar í § 25 b, er, um skipið er bjargingarskip burturav.

Av hesum ger Toll- og Skattstovan galdandi, at kærarin ikki er umfataður av § 25 b og tí ikki eigur frádrátt eftir § 33 nr. 13.

Viðmerkingar og avgerð frá Landsskattakærunevndini:
§ 25 b í skattalógini, sum kom í gildi 1. januar 1998 er soljóðandi:

"Fyri skattskylduga inntøku umborð á útlendskum skipum, sum bert verða nýtt til vinnuliga flyting av per-sónum og / ella góðsi millum føroyska og útlendska havn og millum útlendskar havnir, herundir skip, sum verða nýtt sum bjargingarskip og ikki eru heimahoyrandi í Føroyum, og fyri tænastu umborð á útlendskum skipum og øðrum útbúnaði, sum verður nýttur í samband við rannsókn og úttøku av kolvetni uttan fyri før-oyskt sjóøki, verður roknað alt tað, sum hin skattskyldugi í inntøkuárinum hevur lagt inn í peningi ella penings--virði. Herundir kemur eisini hýra fyri tænastu umborð í tíðini skipið verður umvælt ella er fyribils upplagt og hýra, sum persónar fáa umborð á skipi, teir eru partreiðarar í."

Stk. 2: Manningin á skipum, sum eru skrásett í Føroysku Altjóða Skipaskránni FAS ella í Donsku Altjóða Skipaskránni DIS og í føroysku skipaskrásetingini annars, koma ikki undir reglurnar í stk. 1"

Í hesum máli er fyri tað fyrsta ósemja um, um danskt marinuskip við Føroyar kann metast sum bjarging-ar-skip í skattligum høpi og harnæst, er talan um útlendskt bjargingarskip, hvørji krøv so skulu vera lokin fyri at koma undir § 25 b.

Hvørki lógartekstur ella forarbeiði til lógartekstin seta nakrar fortreytir fyri, nær eitt skip skattliga er at meta sum bjargingarskip, t.v.s. um tað skal vera bjargingarskip burturav, ella um tað eisini kann røkja aðrar uppgávur. Sjóverjuskipini við Føroyar hava mangar uppgávur harundir m. a. at virka sum bjargingarskip, og eru tey tí serliga útgjørd til hetta endamál.

Um donsku sjóverjuskipini eru at meta sum bjargingarskip í skattligum høpi veldst um, hvussu lógarteksturin er orðaður. Landsskattakærunevndin viðmerkir í hesum sambandi, at § 2 í donsku lógini í "lov om særlig fradrag for sømænd" ikki kann ikki nýtast sum tulkingargrundarlag í hesum føri, tí lógarteksturin er ikki tann sami.

Orðingin í § 25 b í skattalógini ...herundir skip, sum verða nýtt sum bjargingarskip... gevur ábending um, at talan kann vera um skip, sum eisini verður nýtt til aðrar uppgávur. Var ætlanin, at ásetingin skuldi avmarkast til bert at fevna um skip, sum burturav verða nýtt sum bjargingarskip, hevði rættast verið at skriva herundir bjargingarskip. Viðmerkjast kann, at varð hendan orðing nýtt, so var teksturin í samsvar við § 2 í "lov om særlige fradrag til sømænd", og tá hevði tað havt avgerandi týdning at umrøtt, nær eitt skip í vanligari talu er eitt bjargingarskip ella ikki.

Sum lógarteksturin er orðaður, metir Landsskattakærunevndin, at skattavaldið ikki kann seta sum treyt, at talan skal vera um skip, sum er bjargingarskip burturav. Landsskattakærunevndin leggur sostatt til grund fyri avgerðini, at danskt verjuskip, sum verður nýtt sum bjargingarskip, kann metast sum bjargingarskip í skattligum høpi, og at tað ikki er heimahoyrandi í Føroyum.

Síðani er spurningurin, um lógarteksturin skal lesast soleiðis, at tað kunnu setast onnur serkrøv til bjarg-ingarskipið, uttan tað, at tað ikki skal vera heimahoyrandi í Føroyum. Lógarteksturin er sera ógreiður hesum viðvíkjandi og lesimøguleikarnir tykjast vera fleiri. Kommunala Skattakærunevndin lesur tekstin sum, at bjargingarskip vísir aftur til krøvini um bert at verða nýtt til vinnuliga flyting av persónum ella góðsi. Hesum er Toll- og Skattstovan samd í men viðmerkir, at hetta eisini skal síggjast í mun til seinni orðingina um skip í samband við kolvetnisvinnu. Hinvegin metir Kommunala Skattakærunevndin eins og kærararin, at lógarteksturin skal býtast upp soleiðis, at setningurin viðvíkjandi bjargingarskipum skal lesast sum ein sjálvtøðugur bólkur uttan tilknýti til hinar skipabólkarnar og krøvini, ið eru sett til teirra.

Viðmerkingarnar til § 25 b eru soljóðandi (s. 442 Løgtingstíðindi 1997 ): "Reglan í § 25 b víkur ikki frá høvuðsregluni í § 25, har skattskylduga inntøkan er alt tað, sum hin skattskyldugi í árinum hevur lagt inn í peningi og í peningsvirði, men her verður eisini kravt, at inntøkan skal koma frá ávísum keldum. Her verður fyrst og fremst kravt, at skipið, sum inntøkan kemur frá, ikki er skrásett í Føroyum, og tað bert skal verða nýtt til vinuliga flyting av farmi og / ella persónum. Hartil kemur, at inntøkan eisini umfatar hýru frá bjarg-ing-arskipum, sum ikki eru heimahoyrandi í Føroyum, og tænastur umborð á útelndskum skipum og øðrum útbúnaði, sum verður nýttur til rannsókn og úttøku av kolvetni uttan fyri føroyskt sjóøki."

Tá lógarteksturin er ógreiður og viðmerkingarnar eru settar upp, sum at talan ikki er um samanhangandi krøv millum bjargingarskip og vinnuligan flutning av persónum / góðsi, er Landsskattakærunevndin av tí áskoðan, at skattavaldið ikki við verandi lógarteksti kann seta krav um, at bjarginarskipini eisini skulu hava vinnuligan flutning av persónum og / ella góðsi millum føroyska og útlendska havn ella millum útlendskar havnir.

Landsskattakærunevndin avgjørdi tí at geva kæraranum viðhald í, at hann sum mynstraður á donskum verjuskipi, sum eisini virkar sum bjargingarskip, er fevndur av reglunum í § 25 b í skattalógini.

Hendan avgerð hjá Landsskattakærunevndini kann sambært § 25 stk 5 í lógini um Toll- og Skattafyristing leggjast fyri Føroya Rætt, men skal hetta vera gjørt innan 3 mánaðar frá móttøku av avgerðini."

